
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШИДЭТ ҮГ

	 

	Төө цагаан сахалтай, нэгэн давжаа өвгөн сандал дээр сууж, шүхрээрээ элсэн дээр ямар нэг юм зурж байв.

	— Та цаашханаа суугаач! гэж хүү Павлик хэлээд сандлын нь өнцөгт суулаа. Өвгөн цаашилж сууснаа хүүгийн уурлаж, улайсан нүүр рүү харснаа:

	— Чи яагаа вэ?

	— За, за! Танд ямар хамаатай юм гэж Павлик хялалзав.

	— Надад ч хүртээлгүй л дээ, зүгээр л. Үгүй, чи сая хэн нэг хүнтэй хэрэлдэж, уйлж хашхичаад байх шиг байсан...

	— Тэгэхгүй яах вэ! Би одоо гэрээсээ бүрмөсөн оргоно гэж хүү ууртай бувтнав.

	— Оргоно гэнэ ээ?

	— Оргоно! Ганцхан Ленкээс л болж байгаа юм. Ленка өөрөө зөндөө будагтай хэр нь ээ надад нэгийг ч өгөөгүй шүү! Тэгэхлээр нь би сая золтой л дэлсчихсэнгүй гэж Павлик гараа зангав.

	— Өгдөггүй гэж үү? Яах вэ дээ өгөхгүй л байг. Энүүхнээс болж оргох гэсэн чинь юу гэсэн үг вэ?

	— Ганцхан энэ ч биш л дээ. Бас гал тогооны өрөөнөөс ганцхан лууван авсны минь төлөө эмээ ээж намайг тогооныхоо алчуураараа цохиж хөөсөн. Үгүй бүр тэгээд муу тогооны алчуураар шүү... гээд Павлик гоморхсоноос болоод шуухитнаж гарлаа.

	— Дэмий юманд гомдох юм! Нэг нь чамайг загналаа ч нөгөө нь хайрлана шүү дээ гэж өвгөнийг хэлэхэд, 

	— Намайг хайрладаг хүн байхгүй! Ах, завиар явахдаа хүртэл намайг авч явдаггүй юм. Тэгэхээр нь, намайг аваад яв даа. Би танаас хоцрохгүй шүү. Сэлүүрийг чинь дөхүүлж өгнө. Өөрөө завин дээр гарчхаж чадна гэж хүртэл хэлж ч үзсэн гэж өндөр дуугаар өгүүлэв, Павлик уурлан, сандлаа дэлссэнээ дуугүй боллоо.

	— Ах чинь чамайг авч явахгүй байна гэнэ ээ?

	— Та юунд л юм бүгдийг асууж шалаад байгаа юм бэ? Өвгөн төө урт сахлаа илээд:

	— Чамд л тус хүргэхийг бодсон юм. Нэгэн ид шидтэй үг бий! гэхэд Павлик ихэд гайхав.

	— Би чамд тэр үгийг хэлье. Гэхдээ, тэр үгийг ярьж байгаа хүнийхээ нүд рүү эгцлэн ширтэж аяархан хэлэх хэрэгтэй юм шүү гэдгийг битгий март! Үүнийг л мартав аа! Яг л нүд рүү нь эгц ширтэн шивнэнэ шүү!

	— Ямар үг вэ?

	Өвгөн, хүүгийн чих рүү нь тонгойход түүний зөөлөн сахал Павликийн хацрыг шүргэв. Өвгөн ямар нэгэн зүйлийг шивнэснээ, чангаар:

	— Энэ бол шидэт үг шүү! Харин яаж хэлэхийгээ мартуузай.

	— Би хэлээд үзье. Одоохон хэлээд үзье! гээд хүү инээмсэглэн, босон харайж гэрийн зүг гүйлээ.

	Лена ширээнийхээ ард зураг зураад сууж байв. Павликийг харуут өмнөө байгаа хөх, улаан, ногоон будгуудаа хаман авч гараараа дарав.

	— Өвгөн худал хэлчихжээ! Тийм амьтан ч яаж ид шидтэй үгийг мэдэх вэ дээ! хэмээн хүү уурсан бодлоо. Павлик дүүгийнхээ хажууд очиж, ханцуйнаас нь чангаахад дүү нь эргэж харлаа. Тэгэхэд түүний нүд өөд нь эгцлэн ширтэж, намуухан дуугаар Павлик:

	— Лена! Чи надад ганцхан будаг... өгөөч дээ... гэлээ. Лена нүдээ дүрлийлгэн, ширээн дээрээс гараа авч:

	— Чамд ямар нь хэрэгтэй юм бэ? гэж зовсон байдлаар өгүүлэв.

	— Хөх... гэж Павлик зовнингуй өгүүлэв. 

	Будгаа авч, тасалгаа дотуур жаахан явснаа дүүдээ эгүүлж өгөв. Үнэндээ Павликт будаг хэрэггүй байжээ. Павлик одоо ид шидэт үгний тухай л бодно. «Эмээ ээждээ очъё. Одоо яг л талхаа барьж байгаа! Намайг хөөх болов уу яах бол?» Павлик гал тогооны өрөөнд оров. Эмээ нь халуун хуушуур хайруул дээрээсээ авч байлаа. Ач хүү нь гүйн очоод атираа суусан нүүрийг нь хоёр гараараа өөр лүүгээ харуулан, өөдөөс нь ширтэж:

	— Надад хуушуураасаа өгөөч дээ? гэв. Эмгэн ач руугаа эгцлэн харлаа. Шидэт үгэнд нь эмгэн хязгааргүй баярлажээ. Шидэт үг инээмсэглэл болгонд нь, нүүр царайны нь үрчлээ бүхэнд, нүдэнд нь хүртэл туяарч байлаа.

	— Эвий миний хүү! Халуунаас нь уу... Халуун хуушуур идэх юм уу? гэж өгүүлээд хамгийн сайн болсон улаан шаргалаас нь авч өгөв. Павлик, эмээ ээжийнхээ хацрыг ээлжлэн үнсэж, баярласандаа дороо дэвхцэв. Өвгөнийг бодож Павлик:

	— Шидтэн! шидтэн! гэж шивгэнэлээ. Үдийн хоол идэж байхдаа Павлик, ахынхаа үг бүрийг чагнаж, чимээгүйхэн шиг сууж байв. Завиар явна гэж ахынхаа ярихад Павлик мөрөн дээр нь гараа тавьж, 

	— Намайг аваад яваач дээ гэж аяархан хэлэв.

	Сууж байсан хүмүүс цөм л дув дуугүй болов. Ах нь нүдээ бүлтийлгэн харснаа инээмсэглэв.

	— Аваад яваач дээ. Танаас ямар гарлага гарах биш гэж охин дүү нь хэллээ.

	— Аваад явалгүй яах вэ. Аваад яв гээд эмээ ээж нь инээмсэглэв.

	— Тэгээч дээ гэж Павлик давтан хэллээ. Ах нь инээд алдаж Павликийн мөрийг нь алгадан, үсийг нь сөргөөн илж:

	— За! за! Жуулчин минь явъя, бэлтгэж үз! гэлээ.

	«Шидэт үг маань бас л тус боллоо шүү дээ» 

	Павлик ширээний цаанаас босон харайж гадаа гүйж гартал цэцэрлэг дотор нөгөө өвгөн алга байлаа. Сууж байсан сандал нь эзэнгүй, зөвхөн шүхрээр элсэн дээр зурсан үл мэдэгдэх тэмдгүүд нь л үлджээ.


ЭМГЭН

	 

	Хүү охин хоёр гудамжаар явж байв. Өмнөхөн нь эмгэн явж байлаа. Зам халтиргаатай байснаас эмгэн уначхав.

	— Миний номыг барьж бай! гэж хүү хашхираад нөгөө охинд цүнхээ өгч, эмгэнд туслахаар гүйлээ.

	— Энэ чинь «чиний эмээ ээж үү?» гэж хүүгийн эргэж ирэхэд охин асуув.

	— Үгүй ээ! гэж хүү хариуллаа.

	— Ээж чинь үү? гэж найзынхаа гайхахад хүү

	— Үгүй! гэв.

	— Тэгвэл нагац чинь юм уу? Эсвэл танил чинь юм уу? гэсэнд, 

	— Үгүй, үгүй! Зүгээр л нэгэн эмгэн байхгүй юу гэж хүү инээмсэглэн өгүүлжээ.


МУУ ДАА

	 

	Айсандаа үсээ өрвийлгөж, хашааны ёроол руу шигдсэн муурын бяцхан зулзагыг нохой ууртайгаар боргоож байлаа. Муурын зулзага амаа ангайлган өрөвдөлтэйгөөр орилох ажээ. Хажуухантай нь хоёр хүүхэд тэдний яахыг нь сонирхон хүлээнэ.

	Цонхоор нэгэн бүсгүй харангуут довжоон дээрээ яаран гарч ирээд нохойг хөөлөө. Чингэснээ хүүхдүүдэд хандаж:

	— Та нарын санаа яасан зовдоггүй юм! гэж ууртай гэгч хашхирав.

	— Юунд санаа зовох гэж! Бид яагаа ч үгүй шүү дээ! гэж тэдний гайхахад:

	— Яагаа ч үгүй байдаг чинь л харин муу байна даа гэж тэр бүсгүй хилэгнэн хэлжээ.


ТУС

	 

	Юра, өглөө сэрж, цонхоороо харав. Наран гийсэн сайхан өглөө болж байлаа.

	Хүүд, ямар нэгэн тустай юм хийе гэж бодогдов. 

	Тэр бээр:

	«Хэрвээ дүү минь усанд уначихвал би түүнийг аварна даа» гэж хүү бодож суув. Гэтэл дүү нь ирээд:

	— Юра, хоёулаа гадуур цуг явъя даа гэлээ.

	— Юм бодож байхад битгий садаа хийгээд бай! Яв яв! гэхэд дүү нь гомдон холдов.

	«Хэрвээ асрагч эх рүү чоно дайрвал би тэр чоныг дор нь буудна» гэж Юра бодлоо.

	Гэтэл асрагч эх нь хүрч ирээд:

	— Юра минь! Сав суулгаа хураа! гэсэнд

	— Өөрөө хураагаач! Надад зав алга! гэлээ. Асрагч эх нь толгой сэгсрэн гарав.

	«Трезорка хэрэв худагт уначихвал би татаж гаргах сан даа» гэж Юра ахин бодол болж сууна. Гэтэл Трезорка нохой нь ирж «Юра, надад уух юм өгөөч» гэх шиг сүүлээ шарвагануулав.

	— Бодол болоход битгий садаа хий! Зайл! гэхэд Трезорка амаа хамхиж, бутан дундуур шургав. Юра эжийдээ очиж:

	— Би яаж нэг сайн юм хийж хүнд тус болъё доо? гэхэд

	— Дүүтэйгээ гадаа тогло! Асрагч эхдээ сав суулгаа хураахад нь тусал! Трезортоо уух ус өг! гэж эх нь Юрагийн толгойг илэн өгүүлжээ.


ХЭН НЬ ЭЗЭН БЭ?

	 

	Том хар нохойг Жук гэж нэрлэдэг байлаа. Коля, Ваня хоёр Жукийг гудамжнаас олж авсан юм. Түүний хөл хуга цохиулсан байсныг хоёр хүү сувилан эдгээв. Нохойгоо эдгэрсний дараа хоёр хүүгийн аль аль нь түүний ганц л эзэн нь болох сон гэж хүслээ. Гэвч хэн нь Жукийн чухам эзэн гэдгийг шийдэж чадалгүй, маргаан нь хэрүүлээр дуусдаг байв.

	Нэгэн удаа тэд, ойн дундуур явав. Жук тэдний өмнө гүйж, хүүхдүүд ч ид л маргаж байлаа.

	— Миний нохой! Жукийг би анх үзэж олсон юм гэж Коляг хэлэхэд

	— Үгүй! Минийх! би түүний хөлийг боож, амтат хоолоор хооллодог байсан юм гэж Ваня уурлав. 

	Хэн хэндээ бууж өгөхийг тэд хүссэнгүй, улам л маргалаа.

	— Минийх! Минийх! гэж хоёул хашхирав. Гэнэт ойн цагдаагийн байшингаас хоёр том нохой үсрэн гарч, Жукийг хамхин дайрч, газарт нухлаа. Ваня модонд яаран авирч;

	— Амиа аргал! гэж нөхөртөө хашхиран өгүүлэв. Харин Коля, Жукад туслах гэж мод авч ухасхийв. Чимээ шуугианаар ойн цагдаа гарч ирээд нохдоо хөөн зайлуулж:

	— Энэ хэний нохой вэ? гэж ууртайгаар зандрахад:

	— Минийх! гэж Колягийн өгүүлэхэд Ваня дуугарсангүй ээ!


МӨСӨН ГУЛГУУР ДЭЭР

	 

	Нарлаг сайхан өдөр байлаа. Мөс гялалзсан талбарт хүн цөөхөн байв.

	Бяцхан охин гар хуруугаа инээд хүрэм сарвагануулж сандлаас сандалд дамжиж гүйнэ. Хоёр сурагч, тэшүүрээ уяж, Витяг сонирхон харна. Витя янз янзын илбэ шид үзүүлж, өрөөсөн хөл дээрээ догонцох буюу эргэлдэн эргэцнэ.

	— Мундаг аа! гэж хүүхдүүдийн нэг нь хашхирав. Витя тойрог замаар сум шиг хурдан гулгаж байгаад эргэлтдээ бяцхан охиныг дайрч унагалаа. Витя айж:

	— Миний болгоомжгүйгээс л боллоо. Бэртчихээгүй биз? гэж хэлээд түүний дээлийн цасыг гүвэв. Охин инээмсэглэж:

	— Өвдөг л... гэлээ. Ард нь инээлдэх сонстов. «Намайг л шоолж байна» гэж Витя бодоод охины дэргэдээс холдов.

	— Өвдөг гэнэ шүү! Уйланхай ч амьтан бол! гэж Витя сурагчдын хажуугаар өнгөрөхдөө хашхирлаа.

	— Нааш ир! гэж тэдний дуудахад Витя очив. Тэд, гар гараасаа хөтлөлцөн мөсөн дээгүүр хөгжилтэй гулгалаа. Бяцхан охин, сандал дээр сууж бэртсэн өвдгөө үрчин уйлж байв.


ХАРИУГАА АВСАН НЬ

	 

	Катягийн хүрч очиход ширээний нь нүдийг сугалж, шинэхэн будгуудыг нь тараачихсан, бийр нь халтартаж, будагтай хүрэн ус ширээн дээгүүр нь асгарсан байхыг хараад уулга алдаж

	— Алёша! Алёша! гээд нүүрээ даран жингэнэтэл уйлав. Алёша хаалгаар шагайж толгойгоо цухуйлгав. Түүний ам хамар нь дан будаг болжээ.

	— Би чамд ямар ч гэм хийгээгүй! гэж Алёша яаран өгүүлэв. Катягийн нударга зангидан дайрахад дүү нь хаалга хаагаад, нээлттэй цонхоор цэцэрлэгт үсрэн буулаа.

	— Би чамаас хариугаа авна! гэж Катя уйлагнан хашхирав. Алёш сармагчин шиг модонд авиран гарч доод салаанд нь дүүжлэгдэн хамраа шонтойлгож:

	— Уйллаа гэж! Муу будгийн төлөө уйлна аа бас! гэв.

	— Чи бас л уйлах болно доо. Гэхдээ яаж уйлна гэж бодож байна! гэж Катя хашхирчээ.

	— Би уйлах хэрэг үү? Чи эхлээд намайг барьж ав л даа гээд Алёша инээмсэглэн, улам дээшээ түргэхэн авирав.

	Алёша гэнэт гараа алдаж дүүжлэгдэн нарийн мөчрөөс барив. Мөчир шажигнан хугарч, Алёша газар унав. Катя цэцэрлэг тийш байдгаараа хурдаллаа. Будаг сүйтгэсэн дүүтэйгээ хэрэлдсэнээ тэр ор тас мартаж:

	— Алёша! Алёша! гэж хашхирлаа.

	Дүү нь газарт сууж гараараа толгойгоо халхлан, түүн рүү айсан байдлаар харж байв.

	— Бос! бос! гэж Катягийн өгүүлэхэд Алёша мөр лүүгээ толгойгоо нугдайлгаж нүдээ анив.

	— Босож амжихгүй байна уу? Надаас барь гэж хэлээд Катя, Алёшийн өвдгийг барилж үзлээ. Катя, дүүгийнхээ цээжнээс тэвэрч болгоомжтойхон босгов.

	— Өвдөж байна уу?

	Алёша толгой сэгсэрснээ гэнэтхэн уйллаа.

	— Зогсож чадахгүй нь үү? гэж Катя асуув.

	Алёша бүр чангаар бархирч, эгч рүүгээ улам наалдсанаа:

	— Би хэзээ ч чиний будгийг түйвээхгүй! Бүр хэзээ ч... хэзээ ч үгүй! гэжээ.

	 


ГУРВАН ШААЗГАЙ

	 

	Гурван шаазгай мөчир дээр суужээ. Тэдний шагшилдахыг буурал царс удаан гэгч сонсож байснаа:

	— Эрхэм шаазгайнууд минь! Та нар нуга тийш нисэхгүй юү? гэжээ.

	Шаазгайнууд нугын зүг нисэн одлоо. Тэнд дэвхрэгүүдийн дуун дунд цэцэгс ганхан найгана. Шаазгайнууд довон дээр суугаад шулганалдан шагшралдахад цэцэгс тэргүүнээ гудайлган дэвхрэгүүд дуугаа хурааж, харин тэдэнд үхэр хэдгэнэ найрсаг байдлаар:

	— Эрхэм шаазгайнууд минь та нар төгөл моддын зүг нисээч дээ! гэж хэлжээ. Шаазгайнууд төглийн зүг нисэн одов. Тэнд шувууд жиргэнхэн байлаа. Орчлон дахинаар он удаан нисэхдээ үзсэн харсныхаа тухай шувууд өгүүлж байв. Энэ нь сонсоход таатай ч гэлээ, шаазгайнууд зөвхөн өөрсдийн шагшилдахыг сонсох гэж хүснэ. Чингээд шаазгайнууд орог чоныг дүлийртэл, туулайн чихийг дөжиртөл, хэрмүүдийг боргоцойгоор шидтэл шагшиж гарлаа.

	Тэгтэл үнэг эелдэгхэн аргагүй:

	— Эрхэм шаазгайнууд минь, та нар хот руу нисээч дээ гэв. Шаазгайнууд хотын зүг нисэв. Тэд, довжоон дээр нь гурван охин сууж байгаа байшингийн дээврийн ирмэгт очлоо. Охид ам булаалдан, бие биеэс давж орчныг дуурьстал чанга ярьж байв.

	— Яг л бидний суух газар байна даа! гэж шаазгайнууд өгүүллээ. Үнэндээ энэ удаад тэднийг хэн ч «цааш нис!» гэж шавдаж хэлсэнгүй ээ. Гэсэн ч шаазгайнуудын шагшиж эхлэхэд охидын чимээ шуугиан тэдний дууг дарав.

	— Энэ болшгүй ээ! Би өөрийнхөө дууг сонсохгүй байна! гэж нэгэн шаазгай өгүүллээ. Тэгээд гурван шаазгай бүгдээр өндөрт хөөрч нисэн одлоо.


ХӨВҮҮД

	 

	Хоёр эмэгтэйг худгаас ус авч байхад тэдэн дээр нэгэн бүсгүй ирлээ. Үүн сацуу, өндөр настай нэгэн өвгөн чулуун дээр амрахаар ирж суув. Нэгэн бүсгүй:

	— Миний хүүгийн тэнхээ ихтэй, овжин гэдэг нь хэнтэй ч эгнэшгүй гэхэд нөгөө нь:

	— Миний хүү гургалдай шиг дуулдаг. Тийм хоолой хэнд ч байхгүй гэж ярина. Гурав дахь бүсгүй дуугүй.

	— Чи өөрийн хүүгийн тухай юунд юу ч ярихгүй байна? гэж түүнээс айлын бүсгүйчүүл асуухад:

	— Би юугаа хэлэх вэ? Хүүд минь гоц гойд юм байхгүй юм чинь гэв. Бүсгүйчүүл хувин дүүрэн усаа бариад явцгаалаа.

	Өвгөн тэдний араас явав. Тэд гар нь өвдөж, ууц нуруу нь хөшин, ус нь цалгилан байн байн зогсож амарна.

	Гэнэт гурван хүүхэд угтан гүйж ирлээ. Хөвүүдийн нэг толгойгоороо тонгорч, дугуй шиг өнхрөх нь бүсгүйчүүдийн анхаарлыг татан шагшуулав. Нөгөө нэг нь гургалдай хоолойгоор дуулахад эхчүүл уяран чагнав. Гуравдагч хүү ирээд, эхийнхээ хувинтай усыг нь аваад явлаа. 

	— Бидний хөвүүд ямар байна? гэж өвгөнөөс тэдний асуухад:

	— Тэд чинь хаа байгаа юм. Би зөвхөн ганц хүүг л үзлээ гэж өвгөн хариулжээ. 


ГУРВАН НАЙЗ

	 

	Витя идэх юмаа гээчихжээ. Их завсарлагаар хүүхдүүд гэр гэрээсээ авчирсан юмаа идэхэд Витя ганцаар зайдуухан зогсож байв. 

	— Чи яагаад юмаа идэхгүй байна? гэж Колягийн асуухад

	— Гээчихсэн... гэж Витя хариулав. 

	— Муу байна даа. Үдийн хоол болтол өдий байна шүү! гэж өгүүлээд Коля зүсэм цагаан талхнаасаа хазав. 

	— Хаа гээчихээ вэ? гэж Мишагийн асуухад

	— Мэдэхгүй! гэж аяархан хэлээд Витя буруу харлаа.

	— Чи хармаандаа хийсэн байх л даа. Харин цүнхэндээ л хийх хэрэгтэй байсан юм гэж Миша нэмж өгүүлэв. 

	Харин Володя юу ч асуусангүй. Витягийн дэргэд очиж, тос түрхсэн талхаа тэг дундуур нь хуваагаад:

	— Май! Үүнийг ид! гэж өгчээ. 


ЦАГ

	 

	Хоёр хүүхэд гудамж дахь цагны дор зогсож ийн ярилцаж байлаа. 

	— Хаалттай тоо байсан болохоор би дасгалаа бодож чадсангүй гэж Юра өөрийгөө зөвтгөн хэлэхэд:

	— Би ч бас олон оронтой тоо байхлаар нь... гэж Олег өгүүлэв. 

	— Зай зав байгаа хойно хоёул хамтарч бодомз гэж Юра хэллээ. 

	Гудамжны том цаг нэг хагасыг заалаа.

	— Бүтэн хагас цагийн зай байна. Хагас цагт маш их юм хийж болно. Дайны үес миний аав хагас цагт германы хоёр чухал байрыг эзэлсэн юм!

	— Миний авга онгоцны ахмад, онгоц сүйрэхийн үес 20 минутад бүхий л хүмүүсээ завинд суулгаж амжсан билээ. 

	— Юун хорь гэж! Тав, арван минутад ч заримдаа их юм хийдэг гээч! Ганц минутыг боловч тооцоолох хэрэгтэй гэж Юра ажилсаг дүр үзүүлэн хэллээ. 

	— Иймэрхүү тохиол байдгийг би мэднэ. Нэгэн тэмцээний үес... гэх зэргээр хүүхдүүд сонин сонин тохиолдлыг ярилцсаар л байлаа. 

	— Миний мэдэх бас нэг... гэснээ Олег цаг өөд харвал яг л хоёр цаг болж байв. Хүүхдүүд сандран тэвдэв. 

	— Гүйе! Хичээлээсээ хожимдлоо шүү гэж Юраг хэлэхэд, 

	— Даалгавраа яах вэ? гэж Олег эмээсэн байдлаар асуув. Юра гараараа дохин гүйлээ.


ЦЭНХЭР НАВЧИС

	 

	Катяг ногоон харандаа хоёртой байхад Лена ганц ч үгүй байлаа. Лена Катяд хандаж, 

	— Надад ногоон харандаагаа өгөөч гэж гуйвал:

	— Би ээжээсээ асуумз гэжээ. 

	Маргааш нь хоёр охин сургуульдаа явж байгаад, 

	— Ээж чинь зөвшөөрөв үү? гэж Ленягийн асуухад Катя:

	— Ээж ч зөвшөөрсөн л дөө, харин би ахаасаа асуугаагүй гэж шүүрс алдан өгүүлэв. 

	— Тэгвэл яах вэ, чи ахаасаа асуу гэж Лена хэллээ. 

	Маргааш нь Катяг ирэхэд, 

	— Ах чинь зөвшөөрөв үү?

	— Ах ч зөвшөөрөхөд зөвшөөрсөн. Харин чамайг харандааг минь хугалчих болов уу л гэж би эмээж байна гэв. 

	— Би болгоомжтой хэрэглэнэ.

	— Битгий үзүүрлээрэй! Битгий чанга дарж бичээрэй! Амандаа бүү хийгээрэй! Их юм битгий зураарай! Мэдэв үү? гэж Катя хэлэв. 

	— Зөвхөн л ногоо, навчис зурахад л хэрэглэнэ гэхэд, 

	— Юун их юм гэж Катя өгүүлээд хөмсөг зангидан царайгаа барайлгалаа. 

	Лена түүнийг ажиглан харснаа харандааг нь авсангүй буцаад явчихлаа, Катя гайхан араас нь гүйн очиж:

	— Чи яав аа? Ав л даа! гэлээ.

	— Хэрэггүй ээ! гэж Лена хариулав. 

	— Лена! Модны навч чинь яагаад цэнхэр байгаа юм гэж хичээл дээр багшийн асуухад;

	— Надад ногоон өнгийн харандаа байхгүй гэв. 

	— Чи яагаад найзаасаа авсангүй вэ? гэж багшийн хэлэхэд Лена дуугарсангүй. 

	— Би өгсөн л дөө. Энэ Лена аваагүй гэж Катя царайгаа чавга шиг улайлган хэлэв. Багш хоёулыг ээлжлэн хараад:

	— Хүнд юм өгөхдөө өгсөн шиг өгөх хэрэгтэй л дээ! гэжээ. 


БЯЦХАН ЭЗЭН

	 

	Нэгэн бяцхан охин азарган тахиатай юм санжээ. Тахиа нь өглөөгүүр;

	— Бяцхан эзэн минь! Амархан сайн байна уу? гэсэн мэт ку-ка-реку гэж дуугардаг ажээ. 

	Тэгээд охин руу очиж, гараас нь тариа будаа идэж хайсан дээр зэрэгцэн сууна. Цоохорхон далавч нь тосолсон юм шиг залаа нь нарны туяанд алт мэт шижиртэн гялалзана. Ийм л сайхан азарган тахиа сан билээ. 

	Нэгэн удаа охин айлынхаа эм тахиаг шохоорхож;

	— Би азарган тахиагаа өгье! Эм тахиагаа надад өгөхгүй юу? гэж гуйв.

	Энэ яриаг сонссон азарган тахиа залаагаа унжуулан тэргүүнээ гудайлгаж эзэн минь өгөх гэж байгаагаас хойш яая гэхэв дээ гэж бодлоо.

	Айлын эзэгтэй зөвшөөрч, эм тахиагаа өгч, азарган тахиаг нь авав. 

	Охин, эм тахиатайгаа бүр даслаа. Хөвсгөр өдөт тахиа нь өдөр бүрий өндөглөж:

	— Хаачих нь вэ? Бяцхан эзэн минь! Өндөг зооглож хайрла! гэнэ. Охин өндгийг идэж, эм тахиагаа өвөр дээрээ авч өд сөдийг нь илэн, ус уулгаж, будаагаар хооллоно. Нэгэн удаа айлын нь эзэгтэй ирэхдээ нугас авчрав. Охины сэтгэлд нугас таалагдав. 

	— Надад нугасаа өгчихгүй юү. Би эм тахиагаа өгөмз! гэж айлаасаа гуйлаа. Эм тахиа үүнийг сонсоод, өд сөдөө унжуулан уйтгарлаж, нэгэнт эзэн маань өөрөө өгч байгаа болохоор яая гэх вэ дээ! гэж бодлоо. Охин, нугастайгаа бас л дасжээ. Усанд орохоор гол руу цуг явна. Нугас, охинтой зэрэгцэн хөвж, 

	— Тась-тась-тась! Бяцхан эзэн минь! Алсалж битгий яв. Гүнзгий шүү гэж хэлнэ.

	Охиныг уснаас гарахад нугас даган голын эрэг дээр гарч ирнэ. 

	Нэгэн удаа айлын хүн гөлөг хөтөлж ирэв. 

	— Аа, ямар хөөрхөн гөлөг вэ? Гөлгөө өгөөд нугасыг минь аваач! гэлээ. 

	Энэ яриаг сонссон нугас, далавчаа дэрвэлзүүлэн ориловч одоо яая гэхэв арга алга. Айлын хүн нугасыг барьж сугавчлаад явчхав. 

	Охин, гөлөгнийхөө үсийг илбэж:

	— Азарган тахиагаа эм тахиагаар, эм тахиагаа нугасаар, нугасаа чамаар сая солиод байна! гэж ярилаа. 

	Энэ үгийг сонссон гөлөг, сүүлээ хавчиж, лангуун доогуур гүйж орлоо. 

	— Ийм эзэнтэй байхыг хүсэхгүй ээ! Найзгүй хүн юм даа гээд шөнө дөлийн цаг савраараа хаалга онгойлгож оргов. Охины сэрэхэд дэргэд нь юу ч алга байжээ. 


ТУУЛАЙН МАЛГАЙ

	 

	Дэлдэн чихтэй, сахлаг үстэй, туулай шиг л энгийн нэгэн туулай амьдарч байжээ. Гэсэн ч ой хөвчөөс олдомгүй хэт сагсуу билээ. Туулайнууд ойн талбарт хожуул дээгүүр харайн, тоглож байлаа. 

	— Энэ юу ч биш! Би нарсан дээгүүр харайж чадна гэж нөгөө туулай хашхирав. 

	Хэн нь хол шиддэгээ үзэхээр туулайнууд боргоцойгоор тоглож байлаа. Туулай ахиад л, 

	— Энэ юу ч биш! Би үүлэнд тултал шиднэ! гэв. 

	— Онгироо сагсуу! гэж туулайнууд шоолон инээлдэв. 

	Ойд нэгэн анчин ирж сагсуу туулайг агнаж, арьсаар нь малгай хийжээ. Анчны хүү, энэ малгайг өмсөөд юү ч болоогүй байхад л хүүхдүүдийн өмнө очиж сайрхан:

	— Би, багшаас илүү, бүхнийг мэднэ. Ямар ч бодлогыг бодоход юухан байх вэ гэлээ. 

	— Онгироо эр! гэж хүүхдүүд шоолов. 

	Хүү, сургуульдаа ирж, малгайгаа авангуут

	— Юу ч билээ! Дэмий л ингэж онгирчээ дээ гэж бодов. 

	Орой нь гулгахаар хүүхдүүдтэй цуг ууланд очсон бөгөөд өнөөх малгайгаа өмсөөд явсан чинь ахиад л:

	— Би одоо энэ уулан дээрээс нуурын нөгөө эрэг хүртэл дүүлнэ! гэж сагсуурч хэлэв. 

	Тэр бээр чаргатайгаа дунгуйлдан унахад малгай нь хийсэж хунгар дотор алга боллоо. Эрээд олдсонгүй, хүү малгайгүй харьжээ. Харин малгай нь хунгар дотор үлджээ. 

	Гишүү мөчир түүхээр охид явцгаалаа. Тэд бие биеэс хоцрохгүй гэж зэрэгцэн явж байв. 

	Тэдний нэг, сахлаг үстэй цагаан малгай цасан дээр хэвтэж байгааг гэнэтхэн харав. Малгайг өмсүүтээ охин сагсуурч гарлаа. 

	— Та нартай би яваад ч яах вэ дээ! Би та нараас хамгийн түрүүнд их гишүү түүгээд, одоохон гэртээ харина! гэхэд нь, 

	— Явбал яв! яв! Онгироо амьтан! гэж охид хэлээд гоморхон цааш явцгаалаа. 

	— Та нартай та наргүй болно. Би ганцаараа тэрэг түлээ аваачна гэж охидын хойноос хашхирав. 

	Цасыг нь гөвөхөөр малгайгаа аваад эргэн тойрноо харснаа:

	— Би ганцаараа энд яана аа! Ганцаараа гишүү цуглуулж ч амжихгүй, замаа ч олохгүй, төөрчихнө! гэв. 

	Тэр бээр малгайгаа шидэж, охидын хойноос гүйлээ. Туулайн малгай бутан дунд үлдэв. Гэсэн ч тэнд удсангүй, дэргэдүүр нь гарсан хүн олжээ. Харсан хүн бүр л авч үздэг билээ. 

	Хүүхдүүд ээ! Та нарын дунд тэр туулайн малгайтай хүн байхгүй биз дээ?


ЯМАР ӨДӨР ВЭ?

	 

	Дэвхрэг довон дээр үсрэн буунгаа ногоовтор нуруугаа наранд ээж, хөлөөрөө үрчээд:

	— Яа-а-сан сайхан өдөр вэ? гэжээ. 

	— Өөдгүй муухай өдөр! гэж чийгийн улаан хорхой дургүйцэн хэлээд хуурай хөрсөн доогуур лавхан шургав. 

	— Юу? Тэнгэрт бүртийх ч үүлгүй, наран ээж байна шүү дээ. Сайхан өдөр гэж хэн ч гэсэн хэлнэ гээд дэвхрэгч дэвхрэн буулаа. 

	— Үгүй! Булингартай бүлээн шалбааг тогтсон бороотой өдөр л сайхан гэв. 

	Дэвхрэг, чийгийн улаан хоёр маргалдаж:

	— Өөр амьтнаас асууя гэж шийджээ. 

	Тэр үес шоргоолж, нарсны шилмүүс үүрч яваад амрахаар зогсов. Дэвхрэг түүнд хандаж:

	— Өнөөдөр, сайхан өдөр үү, муухай өдөр үү? Ямар өдөр вэ? хэлж өгөөч гэлээ. 

	Шоргоолж хөлсөө арчаад бодлогоширч:

	— Энэ асуултыг би, нар шингэсний дараа хариулъя гэж өгүүлэв. 

	Дэвхрэг, чийгийн улаан хоёр гайхаж:

	— Хүлээдэг хэрэг! хэмээн шийджээ. 

	Нар шингэсний сүүлээр тэр хоёр шоргоолжны том бутанд очиж:

	— Ээ! эрхэм шоргоолж минь! Өнөөдөр ямар өдөр вэ? гэж асуужээ. 

	— Би сайн ч ажиллалаа! Сайхан ч амарч байна. Тэгэхээр өнөөдөр тун сайхан өдөр! гэж шоргоолж, нарсан шилмүүс овоолон, нүх гаргаж зассан үүрээ зааж өгүүлсэн ажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

